
  KUTIPAN HASIL PAS LAWATAN KERJA 
SEMENTARA SECARA DALAM TALIAN 
MELALUI SYARIKAT PERKHIDMATAN 
Jabatan Imigresen Malaysia  
Kementerian Dalam Negeri 
 

   
  Perkara Utama 
   

Apa yang 
diaudit? 

  Kutipan hasil Pas Lawatan Kerja Sementara (PLKS) Secara Dalam 
Talian oleh syarikat perkhidmatan 505639-K. Pengauditan 
dijalankan di Bahagian Pekerja Asing dan Bahagian Kewangan di 
Ibu Pejabat Jabatan Imigresen Malaysia (JIM) bagi tahun 
kewangan 2020.  

   
Mengapa ia 

penting 
untuk 

diaudit? 

  Menentukan sama ada kutipan hasil PLKS dilaksanakan mengikut 
undang-undang, syarat perjanjian dan peraturan kewangan yang 
berkuat kuasa serta diakaunkan dengan teratur dalam akaun 
Kerajaan. 

   
   Apa yang 

ditemui 
Audit? 

  Penemuan Audit adalah seperti berikut: 
 
- penalti kelewatan remitan berjumlah RM0.49 juta belum 

dituntut;                
 
- penalti bagi kesilapan mencetak pelekat PLKS berjumlah  

RM7.31 juta tidak dikenakan;  
 

- penalti terhadap kelewatan serahan pelekat PLKS kepada 
pengguna berjumlah RM73.89 juta tidak dikenakan; dan 
 

- kontrak belum dimuktamadkan menyebabkan tuntutan caj 
perkhidmatan PLKS oleh syarikat perkhidmatan 505639-K 
berjumlah RM25.94 juta belum dibayar. 

   
Syor Audit   Pihak Audit mengesyorkan perkara seperti berikut: 

 
- JIM hendaklah memastikan syarat dalam klausa perjanjian 

dipatuhi dan dikuatkuasakan demi menjamin kepentingan 

Kerajaan. Sebarang pengecualian hendaklah mendapat 
kelulusan bertulis dari pihak berkuasa; 

 
- JIM hendaklah mewujudkan mekanisme pemantauan secara 

berkala terhadap perkhidmatan oleh syarikat perkhidmatan 
505639-K terutamanya berkaitan pelekat PLKS yang rosak, 
lewat serah dan belum digunakan. Perkara ini penting bagi 
memastikan pelekat PLKS diserahkan kepada pengguna 
dalam tempoh masa yang ditetapkan dan tidak disalah guna; 
dan 
 

- Kementerian Dalam Negeri (KDN) dan JIM hendaklah 
memastikan perjanjian tambahan dimuktamadkan secepat 
mungkin bagi menjamin kepentingan Kerajaan dan 
mengelakkan masalah pembayaran kepada syarikat. 

KUTIPAN HASIL PAS LAWATAN KERJA 
SEMENTARA SECARA DALAM TALIAN MELALUI 
SYARIKAT PERKHIDMATAN  
 
Jabatan Imigresen Malaysia  
Kementerian Dalam Negeri 

 
1. LATAR BELAKANG  

 
1.1. Pas Lawatan Kerja Sementara (PLKS) adalah pas yang dikeluarkan kepada warga 
negara asing yang bekerja dan tinggal sementara di Malaysia mengikut Peraturan 11, 
Peraturan-peraturan Imigresen 1963. Caj terhadap PLKS ini merangkumi fi bagi levi, pas, 
proses dan visa yang dikenakan kepada warga negara asing. Pengurusan PLKS adalah di 
bawah tanggungjawab Bahagian Pekerja Asing, Jabatan Imigresen Malaysia (JIM). PLKS 
merupakan dokumen terkawal yang perlu diuruskan berdasarkan perjanjian 
perkhidmatan pembaharuan PLKS dalam talian. 
 
1.2. Kementerian Dalam Negeri (KDN) diwakili oleh JIM telah melantik sebuah syarikat 
perkhidmatan 505639-K pada 1 Mac 2017 bagi menguruskan perkhidmatan pembaharuan 
PLKS secara dalam talian. Perjanjian dimeterai bagi tempoh lima tahun mulai 23 Mei 2015 
hingga 22 Mei 2020. Had bumbung nilai kontrak adalah berjumlah RM553.85 juta atau 
RM110.77 juta setahun. Berikutan tamatnya kontrak asal, KDN pada 30 Jun 2020 telah 
mengeluarkan surat pelanjutan kontrak kepada syarikat perkhidmatan 505639-K selama 
tiga tahun berkuat kuasa mulai 23 Mei 2020 hingga 22 Mei 2023.  
  
1.3. Perkhidmatan pembaharuan PLKS secara dalam talian melalui syarikat 
perkhidmatan 505639-K membenarkan majikan memperbaharui permit kerja pekerja 
asing menerusi portal permohonan lanjutan PLKS secara individu atau berkelompok 
mengikut prosedur dan syarat kelayakan yang ditetapkan oleh JIM. Hasil kutipan PLKS 
melalui syarikat perkhidmatan 505639-K bagi tempoh 2018 hingga 2020 ialah masing-
masing berjumlah RM2.002 bilion, RM2.608 bilion dan RM1.686 bilion. 
 
2. OBJEKTIF PENGAUDITAN 
 
Pengauditan ini dijalankan untuk menentukan sama ada kutipan hasil PLKS dilaksanakan 
mengikut undang-undang, syarat perjanjian dan peraturan kewangan yang berkuat kuasa 
serta telah diakaunkan dengan teratur dalam akaun Kerajaan.  

